
Аннотация 
Мақолада агротуризм тушунчасининг моҳияти, минтақанинг ижтимоий-иқтисодий ривожланишидаги аҳа-

мияти кўрсатилган.
В статье рассматриваются сущность понятия «агротуризм» и его значение в социально-экономическом раз-

витии региона.  
This article highlights the essence of the concept of agritourism, its significance in the socio-economic development of the 

region.

Фируза РАХМАТУЛЛАЕВА,
БухДУ доценти, и.ф.н.

Агротуризм ва унинг минтаºа ривожланишига таъсири
Агротуризм и его влияние на развитие региона

Agritourism and its influence on the development of the region

УЎТ: 338.23

Калит сўзлар: туризм, агротуризм, минтақа ривожланиши, қишлоқ ҳудудлари.

Минтақаларда туризмнинг ривожланиши 
мамлакат ижтимоий-иқтисодий тараққиётининг 
таркибий қисми бўлиб, маҳаллий ва мамлакат 
миқёсидаги мавжуд ресурсларга асосланади. 
Туризм ҳудудларда аҳоли бандлигини оширади, 
ишлаб чиқариш ҳамда хизмат кўрсатиш объект-
ларини жойлаштиришда ҳудудий ресурслардан 
фойдаланади, уларни ривожлантиради, маҳаллий 
ва хорижий туристларнинг талабини қондириш 
орқали маҳаллий бюджет даромадларини шакл-
лантиради. 

Ҳудудларда туризмнинг ривожланиши кўплаб 
минтақавий хусусиятларга асосланади. Уларнинг 
географик ўрни, ресурслари, молиявий аҳволи 
минтақалар учун туризмнинг ролини белгилашда 
асосий омил ҳисобланади. Жаҳон тажрибаси 
шуни кўрсатади-ки, мамлакатни жаҳон бозори-
да муваффақиятли тарғиб этишга унинг ўзига 
хос туризм дестинациялари ва йўналишларини 
ривож лантириш орқали эришилади. Кейинги 
йилларда агротуризм туризмнинг истиқболли 
йўналиши сифатида қаралмоқда.

Дунё бўйлаб сайёҳлик соҳаси фаол ривожла-
ниш даврини бошдан кечирмоқда. Анъанавий 
(фаол ва оммавий) дам олиш турлари билан бир 
қаторда янги, турли хил “яшил” саёҳатлар ривож-
ланмоқда: “3С” (Sun, Sea, Sand) – қуёш, денгиз, 
қум – формуласи бўйича дам олиш ўрнига, “3L” 
(Landshaft, Lore, Leisure) – ландшафт, анъаналар, 
бўш вақт – формуласи таклиф этилади. Туризм 

соҳасига ҳаётни экологиялаштириш ғоясининг 
тарқалиши тобора катта таъсир кўрсатмоқда [1]. 
“Яшил саёҳатлар” дунёдаги энг машҳур туризм 
турларидан бири – яшил қишлоқ туризми (green 
rural tourism) ёки агротуризмда (agrotourism, 
agritourism, farm tourism) ўз тимсолини топ-
моқда.

Бугунги кунда “агротуризм” тушунчасининг 
кўп таърифлари мавжуд бўлиб, уларнинг ҳар бири 
унинг муҳим томонларини, ўзига хос хусусиятла-
рини очиб беради. Агротуризм туризм саноати-
даги кенг кўламли ва ривожланаётган йўналиш 
бўлганлиги туфайли у учун энг мос келадиган 
таърифни танлаш жуда қийин.

Агротуризмга геодемографик нуқтаи назар-
дан берилган таърифга кўра – бу аҳоли зичлиги 
паст бўлган ҳудудлардаги, шаҳар ташқарисидаги 
туризм. Рекреация нуқтаи назаридан эса бу – 
қишлоқ уйида яшашдан бошлаб, табиат бағрида 
хордиқ чиқариш, саргузашт саёҳатлар, маҳаллий 
аҳоли фаолиятида сайёҳларнинг бевосита ишти-
рокига қадар бўлган турли хил хизматлар тўпла-
мидир [2].

Агротуризм – қишлоқ жойларида ташкил 
этилган фаолият тури бўлиб, у ташриф буюрувчи-
ларга турар-жой, дам олиш, овқатланиш, экскур-
сия хизматлари, бўш вақт ва спорт тадбирларини 
ташкил этиш, балиқ ови ва овчилик, билим ҳамда 
кўникмаларни эгаллаш каби комплекс хизматлар-
ни, шунингдек, туризмнинг фаол турлари билан 

шуғулланиш имкониятини шакллантириш ва тақ-
дим этишни ўз ичига олади. Агротуризм қишлоқ 
ҳудудларининг табиий, маданий-тарихий, ижти-
моий ва бошқа ресурсларидан ҳамда туристик 
хусусиятларидан комплекс туризм маҳсулотини 
яратишда фойдаланишга қаратилгандир.

Кўплаб адабиётларда “агротуризм” тушун-
часига таъриф берилганда, у сайёҳларни мавжуд 
бўлган ферма ёки қишлоқ хўжалиги корхонаси-
га жалб қилишни ўз ичига олади деган ёндашув 
етакчи ҳисобланади. Кўпинча, агротуризм са-
йёҳларнинг ушбу қишлоқ хўжалиги корхонаси-
нинг қишлоқ хўжалик фаолиятида фаол иштирок 
этишини қамраб олади.

Масалан, Америка Фермерлар Бюролари Фе-
дерацияси (Ameri can Farm Bureau Fed era tion) 
агротуризмни қуйидагича таърифлайди: “Агро-
туризм сайёҳларнинг дам олиш, таълим олиш ёки 
қишлоқ хўжалик корхоналари фаолиятида фаол 
иштирок этиш мақсадида мавжуд фермага ёки 
қишлоқ хўжалиги корхонасига ташрифи билан 
боғлиқ бўлиб, у қишлоқ хўжалиги корхонасининг 
иқтисодий барқарорлигининг қўшимча омили 
ҳисобланади”. Бунда сайёҳларнинг корхона қиш-
лоқ хўжалиги фаолиятида иштирок этиш шарти 
мажбурий ҳисобланмайди. Масалан, С. Раян, К. 
Дебод ва К. МакКлелланларнинг таъкидлашла-
рича, агротуризм қишлоқ хўжалиги фаолиятида 
иштирок этишни ва ёки сайёҳлар фермада жой-
лашиши кераклигини ўз ичига олади [3]. 

Яна бир америкалик олим К. Олленбург агро-
туризмни фермер хўжалигида ташкил қилина-
диган ишларда бевосита қатнашиш, хўжалик 
иш фаолиятини кузатиш ҳамда ўқув курсларида 
иштирок қилиш билан боғлиқ хизматларни ми-
жозларга таклиф қилиш деб ҳисоблайди [4].  

Қуйида агротуризмнинг ўзига хос хусусият-
лари ажратиб кўрсатилган:

1. Сайёҳ қишлоқ хўжалигидаги корхона-
га (ферма, қишлоқ хўжалиги меҳмонхонаси) 
ташриф буюради, у ерда тунаши ёки қисқа муд-
датли экскурсияга ташриф буюриш мумкин.

2. Агротуризм мавжуд қишлоқ хўжалиги кор-
хоналарида (фермер хўжаликларида) ривожлана-
ди ва улар учун қўшимча фаолият тури, қўшимча 
даромад манбаи ҳисобланади.

Қишлоқ хўжалиги корхонасига (ферма, қиш-
лоқ хўжалиги меҳмонхонаси) ташриф буюриш-
дан мақсад ҳар хил бўлиши мумкин: бу қишлоқ 

хўжалиги фаолиятида қатнашиш тажрибаси 
(узум йиғиш, сигир соғиш, пишлоқ тайёрлашда 
иштирок етиш), таълим-тарбиявий мақсадлар, 
табиий маҳаллий маҳсулотлардан татиб кўриш ва 
шунчаки дам олиш.

Жаҳон туризм индустриясининг жадал 
ривож ланиб бораётган сегментларидан бири 
бўлган агротуризмга истеъмолчилар эҳтиёжнинг 
ошиб боришини қуйидаги сабаблар изоҳлайди:

– молиявий – энг арзон туризм турларидан 
бири ҳисобланади;

– эстетик – қишлоқ ҳудудининг табиий манза-
ралари, уларнинг жозибадор ўзига хос жиҳатла-
ри сайёҳларнинг “руҳий ва маънавий куч-қувват 
манбаи” учун ажойиб имкониятдир;

– экологик – аграр секторда атроф-муҳитга 
бўлган техноген таъсир ўта шаҳарлашган ҳудуд-
ларнинг ўхшаш кўрсаткичларидан бир неча ба-
робар пастдир;

– балнеологик – ушбу турдаги ландшафтлар 
ўзининг экологик тоза таркиби туфайли потен-
циал истеъмолчилар учун соғломлаштириш ва 
даволаш функцияларни бажаради [5].

Агротуризм минтақанинг ижтимоий-иқтисо-
дий ривожланишида муҳим аҳамиятга эга:

– агротоуризм – ноаграр тадбиркорлик шак-
ли бўлиб, қишлоқ жойларидаги оилалар учун қў-
шимча ёки муқобил даромад манбаи бўлиб хиз-
мат қилади;

– агротуризм тадбирокорлик фаолиятини ди-
версификация қилишнинг қулай стратегияси бў-
либ, қишлоқ хўжалиги инфратузилмаси, меҳнат 
ёки ускуналарга ортиқча сармоя киритишни та-
лаб этмайди; 

– фермерлар мавжуд ресурслардан фойдала-
ниб, ўз фаолиятлари доирасида турли хил хизмат-
ларни таклиф қилишади;

– туризм фаолиятининг асосан қишлоқ хўжа-
лиги фаолияти билан шуғулланадиган қишлоқ 
ҳудудларига интеграцияси, кичик бизнес ва тад-
биркорликнинг ривожланиши;

– инновацион фаолиятнинг ривожланиши 
– қишлоқ жойларида бир-бирига ўхшамаган, 
мавжуд табиий ресурслар асосида янги турис-
тик маҳсулотлар ва хизматлар яратилади ҳамда 
таклиф этилади.

Хулоса қилиб шуни айтиш мумкин-ки, агро-
туризм қишлоқ хўжалиги ишлаб чиқариши билан 
шуғулланувчи ҳудудларда тадбиркорликни ди-

версификация қилиш ва қўшимча иш ўринлари 
яратиш орқали меҳнат салоҳиятининг бандлик 
даражасини ошириш муаммосини ҳал қилади. 
Шу билан бирга агротуризм улкан тарбиявий ва-
зифани бажаради ҳамда фуқароларни ватанпар-
варлик, миллий онг ва табиатга ҳурмат руҳида 

тарбиялаш, қишлоқ хўжалигида меҳнатнинг 
моҳияти ҳамда муаммоларини тушунишга кўмак-
лашади. Бундан ташқари, агротуризм нисбатан 
арзон, аммо жуда ижобий ва айни пайтда дам 
олишнинг фаол, рекреацион ҳамда соғломлашти-
риш тури ҳисобланади.

